
08.00.17 Turizm va mehmonxona faoliyati

Annotatsiya: Ushbu maqolada kichik biznes va xususiy tadbirkorlikda raqamli platformalarning roli, ularning afzalliklari, 
turli xil raqamli texnologiyalar hamda ularning biznesni rivojlantirishdagi ahamiyati yoritiladi. Shuningdek, raqamli 
transformatsiyaning kichik biznesga ta’siri, asosiy qiyinchiliklar va ularni bartaraf etish yo‘llari muhokama qilinadi.

Kalit so‘zlar: kichik biznes, raqamli platformalar, xususiy tadbirkorlik, elektron tijorat, bulutli texnologiyalar, marketing, 
fintech, raqamli iqtisodiyot, texnika, innovatsiya, menejment, intellekt, transfer, startap, biznes, oliy ta’lim, tadbirkorlik, 
rivojlantirish, investitsiya, raqobat.

Abstract: This article highlights the role of digital platforms in small business and private entrepreneurship, their 
advantages, various types of digital technologies, and their importance in business development. It also discusses the 
impact of digital transformation on small business, the main challenges, and ways to overcome them.

Keywords: small business, digital platforms, private entrepreneurship, e-commerce, cloud technologies, marketing, 
fintech, digital economy, technology, innovation, management, intelligence, transfer, startup, business, higher education, 
entrepreneurship, development, investment, competition.

Аннотация: В данной статье раскрывается роль цифровых платформ в малом бизнесе и частном 
предпринимательстве, их преимущества, различные виды цифровых технологий и их значение для развития 
бизнеса. Также рассматривается влияние цифровой трансформации на малый бизнес, основные трудности и 
пути их преодоления.

Ключевые слова: малый бизнес, цифровые платформы, частное предпринимательство, электронная коммерция, 
облачные технологии, маркетинг, финтех, цифровая экономика, технологии, инновации, менеджмент, интеллект, 
трансфер, стартап, бизнес, высшее образование, предпринимательство, развитие, инвестиции, конкуренция.

K I R I S H 
Oʻzbekiston Respublikasi Prezidentining 2023-yil 15-noyabrdagi “Aholini kichik va oʻrta biznesga keng 

jalb qilishning qoʻshimcha chora-tadbirlari toʻgʻrisida”gi PQ-366-son1li qaroriga koʻra, kichik va oʻrta biznesni 
moliyaviy qoʻllab-quvvatlash, aholida tadbirkorlik koʻnikmalarini shakllantirish, ularning biznes tashabbuslarini 
moliyalashtirish va loyihalarini amalga oshirishga koʻmaklashish boʻyicha yaxlit tizim joriy etish maqsad qilib 
olingan. Ushbu maqsadga erishish uchun [1]:

Aholini kichik va oʻrta biznesga keng jalb qilishning quyidagi ustuvor yoʻnalishlari belgilangan: aholi va 
tadbirkorlik subyektlarini oʻqitish orqali ularning biznes tashabbuslarini moliyaviy hamda konsultativ qoʻllab-
quvvatlash tizimini yoʻlga qoʻyish, “oilaviy tadbirkor – mikrobiznes – kichik biznes – oʻrta biznes” zanjiri asosida 
ularning faoliyatini kengaytirish uchun zarur shart-sharoitlar yaratish; davlat dasturlari doirasida kichik va oʻrta 
biznes loyihalarini “Biznesni rivojlantirish banki” ATB, “Tadbirkorlikni rivojlantirish kompaniyasi” AJ va boshqa 
hamkor tijorat banklaridan iborat yaxlit moliyaviy tizim asosida qoʻllab-quvvatlash; tadbirkorlikka oʻqitish, 
kichik va oʻrta biznes loyihalarini moliyalashtirish hamda biznes jarayonlarining barcha bosqichlarida doimiy 
hamrohlikni “Kichik biznesga koʻmaklashish markazi” MCHJlar, “Tadbirkorlikni rivojlantirish kompaniyasi” AJ, 

1	 https://lex.uz/docs/-6663044

shuningdek, vakolatli organlar va tijorat banklarining tadbirkorlik yoʻnalishidagi elektron platformalari orqali 
amalga oshirish nazarda tutilgan.

2024–2026-yillar uchun “Biznesni rivojlantirish banki” ATB va “Tadbirkorlikni rivojlantirish kompaniyasi” AJ 
faoliyatining asosiy maqsadli koʻrsatkichlari quyidagicha belgilangan: “Biznesni rivojlantirish banki” ATB boʻyicha 
kichik tadbirkorlik subyektlariga ajratiladigan kreditlar qoldigʻini 1,7 baravarga oshirish orqali kredit portfelidagi 
ulushni 28 foizdan 43 foizga yetkazish, kichik biznes loyihalarini moliyalashtirish uchun xalqaro moliya 
institutlari va xorijiy hukumat moliya tashkilotlaridan jami 800 million AQSH dollarigacha resurslar jalb qilish, 
300 million AQSH dollari miqdorida obligatsiyalarni (yevrobondlarni) xalqaro kapital bozorlarida muomalaga 
chiqarish, 150 mingta kichik tadbirkorlik subyekti faoliyatini yoʻlga qoʻyish va kengaytirish; “Tadbirkorlikni 
rivojlantirish kompaniyasi” AJ boʻyicha esa kichik va oʻrta tadbirkorlik subyektlariga koʻrsatiladigan moliyaviy 
xizmatlar hajmini 8 trillion soʻmdan 14 trillion soʻmga yetkazish, 150 ta oʻrta biznes korxonasiga ulush kiritish va 
xizmatlar ipotekasi asosida 300 ta loyihani tadbirkorlik subyektlariga sotish, oʻrta tadbirkorlik subyektlari sonini 
2,5 baravarga oshirish hamda 300 million AQSH dollari miqdorida obligatsiyalarni (yevrobondlarni) xalqaro 
kapital bozorlarida muomalaga chiqarish rejalashtirilgan. Kichik biznes va xususiy tadbirkorlik iqtisodiyotning 
muhim boʻgʻini hisoblanadi [5].

Raqamli texnologiyalarning jadal rivojlanishi natijasida tadbirkorlik subyektlari oʻz faoliyatlarida turli 
raqamli platformalardan foydalanishga intilmoqda. Ushbu maqolada kichik biznes va xususiy tadbirkorlikda 
qoʻllaniladigan raqamli platformalarning holati, ulardan foydalanish tendensiyalari va samaradorligi tahlil 
qilinadi. Raqamli iqtisodiyot sharoitida yangi texnologiyalar, platformalar va biznes modellari yaratish hamda 
ularni kundalik hayotga joriy etish orqali mavjud tijoratni transformatsiyalash — bu tijoratni yangicha tizimga 
oʻtkazishdir.

Elektron tijoratning iqtisodiy, ijtimoiy va madaniy aloqalarning raqamli texnologiyalar asosida amalga 
oshiriladigan tizimi inson omilisiz boshqaruvni yoʻlga qoʻyish, korrupsiyani kamaytirish, soliq tushumlarini “aqlli” 
shartnomalar orqali koʻpaytirish, budjet xarajatlarining ochiqligini oshirish hamda yagona elektron platforma 
orqali xizmatlar koʻrsatish imkonini beradi [6].

Raqamlashtirish va raqamli oʻzgarish tamoyillari tufayli soʻnggi oʻn yil ichida global raqamli platformalarning 
rivojlanishi ishlab chiqarish omillarining xalqaro harakatini muvofiqlashtirish tizimini, mamlakatlar hamda koʻp 
milliy kompaniyalar ishtirokidagi ixtisoslashuv jarayonini tubdan oʻzgartirdi. Ularning biznes modellari raqamli 
iqtisodiyotning yangi talablariga moslashishga majbur boʻldi. Shu bois ma’lumotlar va raqamli intellektga 
asoslangan biznes modellar global iqtisodiyotning asosiy drayveriga aylandi, bu esa salmoqli global raqamli 
platformalarning tez sur’atlarda paydo boʻlishiga olib keldi.

Natijada, bozor kapitallashuvi boʻyicha dunyodagi eng yirik kompaniyalar reytingi sezilarli darajada oʻzgardi. 
Agar oʻn yillar avval neft-gaz sanoati va mashinasozlik sohasidagi koʻp milliy kompaniyalar yetakchilik qilgan 
boʻlsa, bugungi kunda raqamli intellekt va ma’lumotlarga ixtisoslashgan kompaniyalar — Google, Facebook, 
Microsoft, Apple kabi — bozorning yetakchi kuchlariga aylangan. Raqamli platformalarning biznesga ta’siri 
sezilarli darajada ijobiy ekani kuzatilmoqda [5].

Ular xarajatlarni kamaytirish, mijozlar bilan tezkor aloqa oʻrnatish va samaradorlikni oshirish imkonini 
bermoqda. Shunga qaramay, ayrim cheklovchi omillar ham mavjud boʻlib, ular orasida texnologik resurslarga 
kirish imkoniyatining pastligi va raqamli xizmatlarning toʻliq integratsiyalanmaganligi asosiy muammolar sifatida 
ajralib turadi.

Hozirgi raqamli iqtisodiyot sharoitida kichik biznes va xususiy tadbirkorlik uchun raqamli platformalar 
nihoyatda muhim rol oʻynamoqda. Ular biznesni yuritish, mijozlar bilan aloqa qilish, mahsulot va xizmatlarni 
targʻib etish hamda savdo jarayonlarini avtomatlashtirish imkonini beradi. Shu bilan birga, raqamli platformalar 
kichik biznes uchun yangi imkoniyatlar yaratishi bilan birga, turli qiyinchiliklarni ham keltirib chiqaradi.

Raqamli transformatsiya jarayonida tadbirkorlar biznes modellarini moslashtirishlari, yangi texnologiyalarni 
oʻzlashtirishlari va moslashuvchan strategiyalarni ishlab chiqishlari zarur. Mutaxassislar fikriga koʻra, raqamli 
platformalar kichik biznesni yirik kompaniyalarga nisbatan raqobatbardosh qiladi. Shu bilan birga, ayrim kichik 
tadbirkorlar uchun texnologik innovatsiyalarni tatbiq etish va ulardan samarali foydalanish murakkab boʻlishi 
mumkin. Kelajakda esa sun’iy intellekt, blokcheyn va IoT texnologiyalarining kichik biznesga integratsiyasi 
tadbirkorlar uchun yangi istiqbollar ochishi kutilmoqda. Shu sababli, tadbirkorlar doimiy ravishda bilim va 
koʻnikmalarini oshirib borishlari, yangi tendensiyalarni kuzatishlari muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Raqamli iqtisodiyot nazariyasi o‘z rivojlanishining boshlang‘ich bosqichidadir, chunki sivilizatsiyaning 

raqamli axborot bosqichiga o‘tishi atigi bir necha o‘n yillar avval boshlangan. “Raqamli iqtisodiyot” atamasini ilmiy 
amaliyotga ispan va amerikalik sotsiolog, axborotlashgan jamiyatning yetakchi tadqiqotchisi Manuel Castells 
kiritgan. U bu borada o‘zining “Axborot davri: iqtisod, jamiyat va madaniyat” nomli uch jildli monografiyasini chop 

etgan. Hozirgi paytda raqamli iqtisodiyot nazariyasi to‘liq shakllanmagan bo‘lib, ko‘plab iqtisodchilar tomonidan 
keng miqyosda o‘rganilmoqda.

Ilmiy adabiyotlarda hozirgi zamon “yangi raqamli iqtisodiyoti” turli nomlar bilan ifodalanadi. Masalan, 
“postindustrial iqtisodiyot” (D. Bell), “axborotlashgan iqtisodiyot” (O. Toffler), “megaiqtisodiyot” (V. Kuvaldin), 
“axborot va aloqaga asoslangan iqtisodiyot” (I. Niniluto), “texnoiqtisodiyot” yoki “raqamli iqtisodiyot” (B. Gates), 
“bilimlarga asoslangan iqtisodiyot” (D. Tapscott) [6].

Ushbu tushunchalarni birlashtiruvchi omil — iqtisodiy jarayonlarning globallashuv sharoitida raqamli 
axborot texnologiyalarining yetakchi o‘rinni egallashidir. O‘zbekiston oldida global raqobatbardoshlik va milliy 
xavfsizlik masalalari turibdi. Ushbu masalalarni hal etishda mamlakatda raqamli iqtisodiyotni rivojlantirish muhim 
va hal qiluvchi rol o‘ynaydi. Mamlakatimizda raqamli iqtisodiyotning ayrim elementlari allaqachon muvaffaqiyatli 
faoliyat yuritmoqda. Hozirgi kunda hujjatlar va kommunikatsiyalarning ommaviy ravishda raqamli vositalarga 
o‘tkazilayotganini inobatga olib, elektron imzodan foydalanishga ruxsat berish, davlat bilan muloqotni elektron 
platformalar orqali amalga oshirish tizimi joriy etilgan.

Raqamlashtirish sabablarini tahlil qiladigan bo‘lsak, raqamli iqtisodiyot hamda elektron tijoratning paydo 
bo‘lishi, ularning maqsad va vazifalari R. H. Ayupov va G. R. Boltaboeva tadqiqotlarida yoritilgan. Ular 
raqamli iqtisodiyot faoliyatini qo‘llab-quvvatlovchi usullar va texnologiyalarni tahlil qilgan. Iqtisodiy jarayonlarni 
raqamlashtirish nafaqat axborot-kommunikatsiya tarmoqlarini, balki mamlakat xo‘jalik faoliyatining barcha 
sohalarini ham qamrab oluvchi keng qamrovli tendensiyaga aylanib bormoqda [9].

Shuningdek, akademik S. S. G‘ulomov (2010) o‘z ilmiy ishlarida axborot oqimlarini optimal tashkil 
etish, avtomatlashtirilgan axborot tizimlarini ishlab chiqish va amaliyotda samarali qo‘llash, hamda raqamli 
iqtisodiyotning shakllanish jarayonlarini keng yoritgan. Professor Alimov (2001) esa o‘z tadqiqotlarida milliy 
iqtisodiyotning turli tarmoqlariga axborot tizimlarini joriy etish, ularning tizim ostilarini optimal loyihalash hamda 
texnik va dasturiy-texnologik vositalardan samarali foydalanishning iqtisodiy-matematik modellarini taklif etgan 
[18].

B. A. Begalov (2013) ilmiy ishlarida statistik reglament masalalarini yechish algoritmlari va modellarini, 
axborotlashgan jamiyatning shakllanish tendensiyalarini, boshqaruv qarorlarini qabul qilishda AKTdan keng 
foydalanish mexanizmlarini hamda ta’lim jarayonlariga innovatsion axborot texnologiyalarini keng joriy etish 
masalalarini o‘rgangan. Quchqarov (2019) esa o‘z ilmiy ishlarida axborot-kommunikatsiya texnologiyalarini 
moliya tizimi muammolarini hal etishda qo‘llash, g‘aznachilik masalalarini ilg‘or axborot tizimlari asosida 
yechishning yangi yondashuvlarini ishlab chiqqan hamda idoralararo axborot almashinuvni keng yo‘lga 
qo‘yishda axborot tizimlarining integratsiyasini ta’minlash zarurligini taklif etgan [18].

T A D Q I Q O T  M E T O D O L O G I YA S I
Tadqiqotda quyidagi metodlardan foydalanildi: nazariy tahlil — raqamli platformalar va ularning kichik 

biznesdagi ahamiyati boʻyicha ilmiy maqolalar hamda amaliy tadqiqotlar tahlil qilindi; empirik tadqiqot — kichik 
biznes subyektlari oʻrtasida soʻrovnomalar va intervyular oʻtkazildi; statistik tahlil — biznes jarayonlarida raqamli 
texnologiyalarni qoʻllash samaradorligi hisoblab chiqildi.

T A H L I L  V A  N A T I J A L A R
Iqtisodiy jarayonlarni raqamlashtirish nafaqat bevosita axborot-kommunikatsiya tarmoqlarini, balki mamlakat 

xo‘jalik faoliyatining barcha sohalarini ham qamrab oluvchi keng qamrovli tendensiyaga aylanib bormoqda. 
Internet-savdo, raqamli qishloq xo‘jaligi, “aqlli” elektr tarmoqlari tizimlari, haydovchisiz transport vositalari va 
shaxsiylashtirilgan sog‘liqni saqlash tizimiga ham raqamli iqtisodiyot inqilobi kuchli ta’sir ko‘rsatmoqda.

Raqamli iqtisodiyot — bu innovatsion g‘oya bo‘lib, bu fikr Jahon banki tomonidan 2016-yil “Jahon 
taraqqiyoti haqida ma’ruza – 2016: Raqamli dividendlar” nomli hisobotda ilgari surilgan. Bunday sharoitda 
alohida kompaniyalar, mintaqalar, mamlakatlar va ularning ittifoqlari texnologiyalar, tovarlar va xizmatlarning 
yangi turlari bozorlarida uzoq muddatli raqobat ustunliklarini shakllantirishga intilib, raqamli iqtisodiyot sohasida 
strategik qarorlarni ishlab chiqish va amalga oshirish jarayoniga faol kirishmoqda. Raqamli iqtisodiyot hamda 
elektron tijorat real voqelikni to‘ldirib turuvchi o‘ziga xos virtual muhitdir [6].

G‘arb mamlakatlari ekspertlarining fikricha, raqamli texnologiyalar iqtisodiyot subyektlari va boshqaruv 
o‘rtasidagi munosabatlarni o‘zgartirib, faol axborotlashtirish jarayoni iste’molchilarning xulq-atvorini ham tubdan 
o‘zgartiradi. Elektron marketing esa asta-sekin iqtisodiy o‘zaro aloqalarning mohiyatiga chuqur kirib borib, har 
bir kishini iqtisodiy faoliyatga jalb qiluvchi asosiy harakatlantiruvchi kuch — ehtiyojlarga tobora yaqinlashmoqda.

Raqamli iqtisodiyotdagi elektron tijoratning boshqaruv jarayoni — bu professional kadrlar orqali amalga 
oshiriladigan, o‘zaro aloqalarni boshqaruvchi kompyuterlashtirilgan tizimdir. U insoniyatning ortib borayotgan 
ehtiyojlarini qondirish maqsadida elektron ma’lumotlardan faol foydalanishga asoslangan keng ko‘lamli ishlarni 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz276

2025-yil, oktyabr.  № 10-son.

o‘z ichiga oladi. Raqamli iqtisodiyot sharoitida tadbirkorlik va kichik biznesni rivojlantirish jarayonida tizim 
faoliyatini bashorat qilish, rejalashtirish, tashkil etish, ijro, nazorat va muvofiqlashtirish funksiyalari muhim o‘rin 
tutadi. Mamlakatni raqamli iqtisodiyot sharoitida tadbirkorlik va kichik biznesni rivojlantirish yo‘llarini ishlab 
chiqish hamda ularni hayotga tatbiq etish uchun ma’lumotlarni to‘plash va tahlil qilish asosida xalq xo‘jaligi 
majmuasini boshqarishning yagona tizimini yaratish zarur.

Shuni ta’kidlash kerakki, hozirgi davrda raqamli olam va jismoniy (moddiy) olam tobora bir-biriga yaqinlashib 
bormoqda. Bu ikki olamning jipslashuvi natijasida ularning o‘zaro bog‘liqligi idrokli olamning shakllanishiga 
olib keladi. Global raqamlashtirish jarayoni esa jismoniy shaxslar, korxonalar va hukumatlarning barqaror 
o‘sishi hamda ularning faoliyatini qulaylashtirishga xizmat qilib, tobora tezlashmoqda. Bunday sharoitda 
rivojlanishning sust bo‘lishi mamlakatda yangi raqobat ustunliklarini yaratish, ilg‘or g‘oyalarga asoslangan 
yechimlarni topish va o‘sish imkoniyatlarini izlash orqali bartaraf etilishi mumkin. Tadbirkorlik va kichik biznesni 
rivojlantirish sohasidagi investitsiyalar, xususan, elektron tijorat tizimlariga kiritilgan mablag‘lardan olinadigan 
foyda iqtisodiyot rivojlanishiga sezilarli ta’sir ko‘rsatadi. Shu bilan birga, raqamli iqtisodiyot infratuzilmasining 
ayrim qismlari hali bu talablarni to‘liq qondira olmayapti.

Markaziy Osiyo mamlakatlari hozirda raqamli infratuzilmani rivojlantirishda investitsiyalarni yetarli darajada 
qoplash qiyinchiliklariga duch kelmoqda. Bu kabi muammolarni hal etish uchun barcha manfaatdor tomonlarning 
birgalikdagi sa’y-harakatlari zarur. Shuningdek, AKT infratuzilmasini rivojlantirish bilan bir qatorda, hukumatlar 
jismoniy shaxslar va biznes subyektlari orasida raqamli savodxonlik darajasini oshirishlari lozim. Shu orqali 
sohaviy tuzilmalarni kengaytirish, raqamli texnologiyalar yordamida tijorat va biznes g‘oyalarga yangicha 
yondashuvlarni topish hamda an’anaviy sanoat salohiyatini mustahkamlash imkoniyati yuzaga keladi [6].

Raqamli iqtisodiyot sharoitida tadbirkorlik va kichik biznesni rivojlantirishda yangi raqamli texnologiyalar 
hamda platformalar jismoniy shaxslar va korxona menejmentiga o‘zaro aloqalarda transaksiya xarajatlarini 
kamaytirish, davlat idoralari va xo‘jalik yurituvchi subyektlar bilan yaqin hamkorlikni yo‘lga qo‘yish imkonini 
beradi. Natijada, tarmoq servislariga asoslangan raqamli yoki elektron iqtisodiyot tizimi shakllanadi.

Masalan, kichik biznes va xususiy tadbirkorlikda qo‘llaniladigan raqamli platformalar quyidagi toifalarga 
bo‘linadi [5]:

Elektron savdo (E-commerce) platformalari. Kichik biznes egalari o‘z mahsulot va xizmatlarini onlayn 
sotish uchun foydalanadi:

– Shopify — internet-do‘kon yaratish va boshqarish uchun qulay platforma;
– WooCommerce — WordPress asosidagi e-commerce tizimi;
– Magento — o‘rta va yirik biznes uchun ochiq kodli platforma;
– OZON, Wildberries, Etsy — mahalliy va xalqaro marketplace’lar.
Ijtimoiy tarmoqlar va marketing platformalari. Mijozlarni jalb qilish, reklama va brendni rivojlantirish uchun 

ishlatiladi:
– Facebook, Instagram, TikTok, LinkedIn — mijozlar bilan muloqot va reklama uchun;
– Hootsuite, Buffer — ijtimoiy media postlarini rejalashtirish va boshqarish;
– Google Ads, Facebook Ads — raqamli reklama vositalari.
To‘lov tizimlari va moliyaviy boshqaruv platformalari. Onlayn to‘lovlarni qabul qilish, tranzaksiyalarni 

boshqarish va buxgalteriya hisobi yuritish uchun mo‘ljallangan:
– Payme, Click, Paynet — O‘zbekiston bozoridagi mashhur to‘lov tizimlari;
– PayPal, Stripe, Square — xalqaro to‘lov tizimlari;
– QuickBooks, Xero — kichik biznes uchun moliyaviy boshqaruv dasturlari.
Biznesni avtomatlashtirish va mijozlar bilan ishlash tizimlari (CRM/ERP).
– Salesforce, HubSpot CRM — mijozlarni boshqarish va marketing avtomatizatsiyasi;
– Bitrix24, Zoho CRM — kichik biznes uchun qulay CRM tizimlari;
– SAP, Odoo, 1C — biznes jarayonlarini avtomatlashtiruvchi ERP tizimlari.
Onlayn xizmatlar va ish jarayonlarini boshqarish platformalari. Masofaviy ish, hujjat aylanishi va jamoaviy 

faoliyatni tashkil etish uchun:
– Google Workspace (Docs, Sheets, Drive) — hujjatlar bilan ishlash va jamoaviy ish;
– Microsoft 365 (Word, Excel, Teams) — ish jarayonlarini optimallashtirish;
– Trello, Asana, Monday.com — loyihalar va vazifalar boshqaruvi;
– Slack, Zoom — jamoa kommunikatsiyasini samarali tashkil etish.
Kadrlar boshqaruvi va ishga qabul qilish platformalari.
– LinkedIn Talent Solutions — kadrlar yollash va taklif berish;
– BambooHR, Workday — HR jarayonlarini avtomatlashtirish (1-jadval).

1-jadval. 2020-2024-yillar davomida kichik biznes va xususiy tadbirkorlikda foydalaniladigan raqamli 
platformalardan foydalanuvchilar soni [5] mln. kishi.

Texnologik taraqqiyot sur’ati sekinlashish alomatlarini ko‘rsatmayapti, va biz, albatta, voqealarning keskin 
burilishlarini to‘xtatib, soddaroq davrlarga qaytmaymiz. Raqamli transformatsiya — zamonaviy dunyoning tez 
sur’atlariga moslashishning yagona yo‘li hisoblanadi. Bugungi ishbilarmonlik muhitida raqobatbardoshlikka 
erishish uchun zarur bo‘lgan tezlik va chaqqonlik tashkilotlardan raqamli transformatsiyadan o‘tishni talab qiladi.

2020–2024-yillar davomida kichik biznes va xususiy tadbirkorlikda qo‘llaniladigan raqamli platformalardan 
olinadigan daromad va xarajatlarning taqqoslama tahlili amalga oshirilgan. Tahlil quyidagi toifalar bo‘yicha olib 
borilgan:

– Daromad: elektron savdo (E-commerce), ijtimoiy media marketing, to‘lov tizimlari va biznes 
avtomatlashtirish platformalaridan olinadigan umumiy tushum;

– Xarajatlar: ushbu platformalardan foydalanish uchun tadbirkorlar tomonidan to‘lanadigan obuna, 
tranzaksiya va reklama xarajatlari.

2-jadval [5] ma’lumotlariga ko‘ra, 2020–2024-yillar davomida kichik biznesda foydalaniladigan raqamli 
platformalarning daromad va xarajatlari (mlrd AQSh dollari hisobida) taqqoslab ko‘rsatilgan (2-jadval).

2-jadval. Kichik biznes va xususiy tadbirkorlikda raqamli platformalarning daromad va xarajatlari (2020-2024-
yillar) (mlrd $)

– E-commerce: daromad 2020-yilda 5,2 mlrd AQSh dollarini tashkil etgan bo‘lsa, 2024-yilda 11,5 mlrd AQSh 
dollariga yetgan. Xarajatlar esa 2020-yilda 1,2 mlrd AQSh dollari, 2024-yilda esa 2,6 mlrd AQSh dollarigacha 
oshgan.

– Ijtimoiy media marketing: 2020-yilda 3,5 mlrd AQSh dollari daromad qayd etilgan, 2024-yilda esa bu 
ko‘rsatkich 7,2 mlrd AQSh dollariga yetgan. Xarajatlar ham 1,0 mlrd AQSh dollaridan 2,3 mlrd AQSh dollarigacha 
oshgan.

– To‘lov tizimlari: 2020-yilda 2,8 mlrd AQSh dollari daromad, 2024-yilda 5,5 mlrd AQSh dollarigacha 
oshgan. Xarajatlar esa 0,7 mlrd AQSh dollaridan 1,6 mlrd AQSh dollarigacha ko‘tarilgan.

– CRM/ERP tizimlari: 2020-yilda 1,5 mlrd AQSh dollari, 2024-yilda esa 4,4 mlrd AQSh dollariga yetgan. 
Xarajatlar 0,5 mlrd AQSh dollaridan 1,7 mlrd AQSh dollarigacha oshgan.

– Onlayn reklama: 2020-yilda 4,0 mlrd AQSh dollari daromad qayd etilgan bo‘lsa, 2024-yilda bu ko‘rsatkich 
9,0 mlrd AQSh dollariga yetgan. Xarajatlar esa 1,2 mlrd AQSh dollaridan 3,1 mlrd AQSh dollarigacha oshgan.

E-commerce va onlayn reklama eng katta daromad keltiruvchi platformalar bo‘lib, 2024-yilda ularning 
daromadi mos ravishda 11,5 mlrd va 9,0 mlrd AQSh dollariga yetgan [5]. Xarajatlar daromadlarga nisbatan 
sekinroq o‘smoqda, bu esa raqamli platformalar tadbirkorlar uchun yuqori rentabellikka ega ekanligini ko‘rsatadi. 
CRM/ERP tizimlariga kiritilayotgan sarmoyalar ham ortib bormoqda, bu bizneslarning avtomatlashtirish 
jarayoniga tobora katta e’tibor qaratayotganini anglatadi [5].

1. Daromad va xarajatlar o‘sishi (2020–2024-yillar): Jadvaldagi ma’lumotlardan ko‘rinib turibdiki, 
E-commerce va onlayn reklama eng ko‘p daromad keltiruvchi platformalar hisoblanadi. Ijtimoiy media marketing 
va to‘lov tizimlari ham sezilarli o‘sishga ega. CRM/ERP tizimlariga yo‘naltirilayotgan investitsiyalar esa biznes 
jarayonlarini avtomatlashtirishga bo‘lgan ehtiyoj ortayotganini ko‘rsatadi.

2. Daromad va xarajatlar o‘rtasidagi farq: E-commerce sektorida 2024-yilda daromad 11,5 mlrd AQSh 
dollarini, xarajat esa 2,6 mlrd AQSh dollarini tashkil etgan. Onlayn reklama sohasida esa 2024-yilda 9,0 mlrd 
AQSh dollari daromad va 3,1 mlrd AQSh dollari xarajat qayd etilgan. Barcha platformalar bo‘yicha daromadlar 
xarajatlardan ancha yuqori bo‘lib, bu raqamli platformalarning iqtisodiy jihatdan foydaliligini tasdiqlaydi.

Kichik biznes va xususiy tadbirkorlik sohasida raqamli platformalar tobora muhim ahamiyat kasb etmoqda. 
Ma’lumotlar shuni ko‘rsatadiki, ushbu platformalarga yo‘naltirilgan investitsiyalar o‘zini to‘liq oqlamoqda va 
daromadlarning o‘sish sur’ati xarajatlardan yuqori. Ayniqsa, elektron tijorat, ijtimoiy media marketing va onlayn 
reklama kichik biznes uchun eng samarali yo‘nalishlardan biri bo‘lib qolmoqda.

X U L O S A  V A  T A K L I F L A R
Xulosa sifatida, iqtisodiyotdagi dinamika va diversifikatsiya darajasi qanchalik yuqori bo‘lsa, mamlakat 

ichkarisida va tashqarisida shunchalik katta hajmdagi ma’lumotlar aylanadi. Shu bilan birga, milliy iqtisodiyot 
doirasida axborot trafigi kengayib boradi. Raqamli iqtisodiyot va elektron tijorat axborot texnologiyalari 
xizmatlarining kirib borish darajasi yuqori hamda ishtirokchilar soni ko‘p bo‘lgan bozorlarda eng samarali faoliyat 
yuritadi. Shu sababli, raqamli iqtisodiyot va elektron tijoratga ichki hamda tashqi investitsiyalarni samarali jalb 
etish, ularni diversifikatsiya qilish, qulay ishbilarmonlik muhitini yaratish, salohiyatli inson kapitalini tayyorlash 
va boshqaruv jarayonlarini rivojlantirish muhim ahamiyatga ega.

